
Kromosoma metafasikoak erdibituta daude kromatida deritzen bi zati genetikoki berdinetan. Kromatida bakoitzak zilindro-itxura du, makil baten antzera, eta bi beso-moduko, estugune batez bananduak. Estugune horri zentromero esango diogu. Egitura horrek kromosoma metafasikoaren kromatida biak elkartuta mantentzen ditu.


Kromosomen kanpo-ezaugarririk interesgarriena kopurua izango da. Kopurua beti bera da espezie bereko zelula guztietan, gametoetan salbu. Zelula arruntek n kromosomadun bi sorta dituzte, multzo bateko kromosomak bestean errepikatzen direlarik. Beste era batera esanda, 2n kromosoma dituzte (kopuru diploide deritzana). Gametoek, aldiz, n kromosomadun sorta bakarra dute (kopuru haploidea). Ondorioz, zelula diploide bakoitzean n bikote ditugu, eta bikote bakoitzean bi kromosoma homologo, itxuraz elkarren berdinak.


Eukariotoen kromosomek DNA izaten dute, proteina basiko batzuei lotuta, histonei normalean. Elkarte horrek osatzen duen konplexua kromatina da, hots, kromosomen oinarrizko egitura-unitatatea eta nukleoaren osagai nagusia.

